
ᓴᖅᑭᖅᑎᑕᐅᑦᓴᐅᑎᒋᒋᐊᓖᑦ 

ᓯᕗᓕᖅᑎ ᖁᐊᓴ ᐊᓯᔾᔩᔪᖅ ᒥᓂᔅᑕᐅᕕᐅᔪᓂᒃ 

ᐃᖃᓗᐃᑦ, ᓄᓇᕗᑦ (ᒫᑦᓯ 21, 2018) – ᓯᕗᓕᖅᑎ ᖁᐊᓴ ᓇᓗᓇᐃᖅᓯᖅᑕᐅᔪᖅ ᐊᓯᔾᔨᖅᑕᐅᓂᖏᓐᓂᒃ ᐊᐅᓚᑦᓯᔩᑦ 

ᑲᑎᒪᔨᖏᑕ ᒥᓂᔅᑕᐅᕕᖏᓐᓂᒃ ᐅᓪᓗᒥ. 

 

ᔫ ᓴᕕᑲᑖᖅ ᒥᓂᔅᑕᐅᓕᖅᑐᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ ᐊᒻᒪᓗ ᒥᓂᔅᑕᐅᓪᓗᓂ 

ᐊᕙᑎᓕᕆᔨᒃᑯᓐᓄᑦ. ᐱᓕᕆᐊᑦᓴᖅᑖᕐᓂᐊᕐᒥᔪᖅ ᒥᓂᔅᑕᐅᓪᓗᓂ ᑲᒪᒋᔭᖃᕐᓂᕐᒧᑦ ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ 

ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᓐᓂᒃ, ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑎᒥᖁᑎᖏᓐᓂᒃ, ᐆᒻᒪᖅᑯᑎᓕᕆᓂᕐᒧᑦ, 

ᐅᔭᕋᕐᓂᐊᖅᑐᓕᕆᓂᕐᒧᓪᓗ. ᓱᓕ ᓯᕗᓕᖅᑎᒧᑦ ᑐᒡᓕᕆᔭᐅᓂᐊᖅᑐᖅ. 

 

ᐃᓕᓴᐱ ᓯᐅᑎᐊᐱᒃ ᒥᓂᔅᑕᐅᓂᐊᓕᖅᑐᖅ ᐃᓄᓕᕆᔨᒃᑯᓐᓄᑦ. ᒥᓂᔅᑕᐅᓪᓗᓂ ᑲᒪᒋᔭᖃᕐᓂᐊᕐᒥᔪᖅ 

ᐊᖏᕐᕋᖃᙱᑦᑐᓕᕆᓂᕐᒧᑦ, ᑲᓇᑕᒧᑦ ᐃᓯᖅᐸᓪᓕᐊᔪᓕᕆᓂᕐᒧᑦ ᐊᔪᖅᓴᓗᐊᖅᑐᓂᓪᓗ ᐱᔪᓐᓃᕐᔫᒥᑎᑦᓯᒐᓱᐊᕐᓂᕐᒧᑦ. ᓱᓕ 

ᒐᕙᒪᒃᑯᑦ ᑲᑎᒪᕕᖓᓐᓂ ᓯᕗᓕᖅᑎᐅᓂᐊᖅᑐᖅ. 

 

“ᑎᒃᑯᐊᖅᑕᐅᓚᐅᕋᒥᓂᑦ ᒥᓂᔅᑕᐅᖃᑕᐅᓂᕐᒧᑦ, ᑕᒪᒃᑮᒃ ᒥᓂᔅᑖᒃ ᓇᓗᓇᐃᖅᓯᒍᓐᓇᖅᓯᒪᔫᒃ ᐱᔪᓐᓇᕐᓂᕐᒥᓂᒃ 

ᐊᑑᑎᖃᑦᓯᐊᖅᑐᒃᑯᑦ ᐊᐅᓚᑦᓯᒍᓐᓇᓂᕐᒥᒃ ᐊᔪᕐᓇᖅᑐᓂᒃ ᐊᑦᓱᕈᕐᓇᖅᑐᓂᓪᓗ ᐱᓕᕆᐊᑦᓴᓂᒃ. ᑖᒃᑯᐊ ᓄᑖᑦ 

ᒥᓂᔅᑕᐅᕕᒋᓂᐊᓕᖅᑕᖏᑦ ᐊᑑᑎᖃᑦᓯᐊᒃᑲᓐᓂᕈᓐᓇᕐᓂᐊᖅᑐᑦ ᒥᓂᔅᑖᒃ ᓴᙱᓂᖏᓐᓂᒃ ᐊᑑᑎᒋᓯᒪᔭᖏᓐᓂᓪᓗ 

ᐊᑐᓕᖅᑎᑦᓯᒍᑎᒋᒍᓐᓇᕐᓂᐊᖅᑕᖏᑦ ᓄᑖᓂᒃ ᑐᕌᒐᑦᑎᓐᓂᒃ,” ᐅᖃᖅᓯᒪᔪᖅ ᓯᕗᓕᖅᑎ ᖁᐊᓴ. 

 

ᓯᕗᓕᖅᑎ ᖁᐊᓴ ᐱᓕᕆᐊᑦᓴᖃᕐᓂᐊᓕᖅᑐᖅ ᒥᓂᔅᑕᐅᓗᓂ ᑲᒪᒋᔭᖃᕐᓂᕐᒧᑦ ᐃᓐᓇᒻᒪᕆᓐᓄᑦ ᐊᔭᐅᖅᑐᐃᔨᐅᓂᕐᒧᑦ. 

 

“ᐃᓐᓇᒻᒪᕇᑦ ᑐᙵᕕᒋᒐᑦᑎᒍᑦ ᐃᓅᖃᑎᒌᖑᓪᓗᑕ, ᖃᐅᔨᒪᓂᕐᒥᓐᓂᒃ ᐊᑐᐃᓐᓇᐅᑎᑦᓯᖃᑦᑕᕐᓂᖏᑦ ᐅᕙᑦᑎᓐᓄᑦ 

ᐱᑕᖃᕆᐊᖃᓪᓚᕆᑦᑐᖅ ᑐᑭᓯᐅᒪᒋᐊᖃᕐᓂᑎᓐᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᓅᖃᑎᒌᓐᓂᒧᓪᓗ ᐱᖅᑯᓯᑦᑎᓐᓄᑦ. 

ᐃᓚᔭᐅᓗᓂ ᐃᓐᓇᒻᒪᕆᓐᓄᑦ ᐊᔭᐅᖅᑐᐃᔨᐅᓂᕐᒧᑦ ᒥᓂᔅᑕᐅᕕᖃᕐᓂᖅ ᐱᓕᕆᐊᑦᓴᓐᓄᑦ ᓯᕗᓕᖅᑎᐅᓪᓗᖓ, 

ᓇᓗᓇᐃᖅᓯᓯᒪᓂᐊᖅᑐᖓ ᐃᓐᓇᒻᒪᕇᑦ ᐃᓱᒫᓘᑎᒋᔭᖏᑦ ᑐᓴᖅᑕᐅᑦᓯᐊᖃᑦᑕᖁᓪᓗᒋᑦ ᓂᐱᖃᖁᓪᓗᒋᓪᓗ 

ᖁᑦᑎᓐᓂᖅᐹᒃᑯᑦ ᒐᕙᒪᒋᔭᑦᑎᓐᓂ,” ᐅᖃᖅᓯᒪᔪᖅ ᓯᕗᓕᖅᑎ ᖁᐊᓴ. 

 

ᒥᓂᔅᑕᐅᕕᐅᔪᑦ ᐊᓯᔾᔨᖅᑕᐅᓂᖏᑦ ᐅᓪᓗᒥ ᐊᑐᓕᕐᓂᐊᖅᑐᑦ, ᒫᑦᓯ 21, 2018. 

